
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	Рудяной перевал

	 

	ХҮДРИЙН ШИЛЖИЛТ

	Хүдрийн шилжилтийн тухай яриаг анх сонссон минь саяхан мэт санагдавч тоолбол жар шахам жил өнгөрчээ. Онц хэрэггүй яриа шиг байсан хэр нь миний санаанд илхэн үлдсэн юм. Хорвоогийн тоос хөдөлгөсөөр өдий хүрэхэд дэмий юм биш байж гэдэг нь надад илт болж байна. Үүнийг одоогийн залуус дуулж авахад гэмгүй байх шүү. 

	Миний эцэг уурхайчин хүн байсан юм. Багаасаа улсын мэдлийн уурхайд хүдэр малтаж эхэлжээ. Тэр уурхай заводоос холгүй, долоон мод зайтай байв. Аав минь долоо хоногт хэдэн удаа гэртээ ирдэг байсан бөгөөд бямбад ирж ням гарагт гэртээ өнжинө. 

	Бид тэр үед чинээлэг сайхан аж төрж явсан гэж магтах нь юу юм, гэхдээ хавийнхаа олон айлаас амь зуулгаар илүү байсан билээ. Манайд ажил хийдэг хүн, хоол хороохоос цаашгүй хүн бараг тэнцүү байлаа. Аав минь ануухан, ээж минь аавын үе насны хүн байлаа. Их ах гэрлэчихсэн, гөлмөн төмрийн цехэд ажил хийж байсан юм. Хүн ёжилдогт нь би бэргэндээ дургүй сэн. Үхсэн амьтны ясыг хангинуулаад юу хийх вэ дээ. Зүгээр байж чаддаггүй, муу хэлэх аргагүй ажилсаг хүүхэн байсан юм. Эгч арван дөрөв хүрч дүү нартайгаа зууралдах насанд хүрлээ. Бид түүнийг асрагч эх гэж нэрлэдэг байсан билээ. Би ч арван хоёр нас хүрлээ. Энэ насны бүстэй хүүхдийг гарын үзүүрт зарагдах хүн гэдэг байсан юм. Тус болж юу базаах вэ дээ. Тэгэхдээ хоол хороохоос гадна аар саар юм хийж, ойр зуур гүйлгэхэд томчуулаас хөнгөн байсан биз. Хоол хороохоос цаашгүй хүн манайд ахын хоёр жаал байлаа. Нэг нь хөхүүл, нөгөө нь дөнгөж хөлд орж байсан билээ. 

	Бид ингэж амь зуух болж түр амсхийсэн боловч удаагүй юм. Ээжид минь гэнэт өвчин туслаа. Зарим хүний ярих нь хөлөө юманд хага зүссэн гэх бөгөөд, бас цөөрөм дээр цамц угааж байхад хөлийг нь хялгасан хорхой хатгасан гэж зарим нь ярьдаг байлаа. Өрөөсөн хөл нь тэр дороо хөхөрч муурч унатлаа халуурсан юм. Хөлийг нь огтлохгүй бол амьд явахгүй гэж заводын бага эмч хэлсэн юм. Одоо цагт бол огтлох л байсан биз. Тэр үед бид юм мэдэхгүй байжээ. 

	— Парфеновна чи бага эмчийн үгэнд бүү ор. Огтчиж байг гэж тэдэнд чинь мөнгө төлдөг юм. Хүнийг эрэмдэглэж байвал сая санаа нь амарч байдаг улс. Чи өрөөсөн хөлтэй яаж амь зууж явахаа бод л доо. Бабанихад хүн явуулсан нь дээр. Тав, арван удаа жин тавиад өргөс авах шиг эдгээгээд өгнө. Их юм мэддэг эмгэн шүү гэж айлын чавганц нар зэрэг зэрэг доншиж гарчээ. 

	Их ах Герасим, Авдотья хоёр залуу улс хэр нь хөгшчүүлийн үгэнд итгэжээ. Эгч бид хоёроос асууя гэж бодсон хүн байсангүй. Асуусан ч нас биед хүрээгүй бид хоёр юугаа хэлэх билээ. Бабаниха ирж эмчилсэн боловч маргааш нь ээж нас барлаа. Богино хугацаанд ийм явдал болж, уурхайгаас аавыг гүйж ирэхэд ээж бараг амьсгал хурааж байсан юм. Эртхэн очиж хэлсэнгүй гэж аав бидэнд их гомдол барьж билээ. 

	Бид ээжийгээ оршууллаа. Тэр үеэс эхлээд бидний амьдралд их өөрчлөлт гарав. Архийг хэнээс ч илүү тэвчдэг аав минь архинд ороогүй боловч гэртээ алдаг оног ирдэг боллоо. Бямба гарагт ирж унтвал өглөө биднийг сэрэхээс өмнө уурхай руу яараад явчихна. Нэг удаа, ирж, усанд орж аваад:

	— За, Герасим минь! Би гэртээ ирэхээр уйдаад байх боллоо. Ажилчдын хуаранд олуулаа, арай дээр юм. Авдотья та хоёр яаж ийгээд энэ айлыг авч явж үз. Гэртээ ирэхэд санаа зовохын нэмэр юм. Цалингаасаа илүүчилж та нарт нэмэр болъё. Хэдэн хүүхдийг минь битгий гомдоож үзээрэй гэж ахад хэллээ. 

	Ээжийг өөд болсноос хойш миний хийсэн бүгд Авдотьягийн санаанд таарахаа больж, би үргэлж зэмлүүлж явдаг боллоо. 

	Бас намайг аавд ховлоно. Аав үүнийг дуулаад надад ширүүлнэ. 

	Ийм үг сонссоор бүр залхаж гүйцлээ. Миний тухай ийм яриа гарахаар би,

	— Аав аа, та намайг уурхай руу аваад яваач! гэж гуйлаа. 

	Аав намайг ойрд үзээгүй юм шиг харж харж:

	— Чи зөв үг хэллээ. Аваад явсан ч дээр байж магадгүй. Хүү минь том болжээ. Гадуур дэмий хэсэж, Авдотьятай муудалцаж байснаас уурхайд очиж дасаж байвал дээр байх гэлээ. 

	Ингэж би арван хоёр настайдаа уурхайд очиж, нэг насыг бартал уурхайд дасчихсан хүн дээ. Дал шахаж яваа би одоо өвгөчүүлийн ажил хийж суугаа боловч уурхайгаас холдоогүй хүн шүү. Залуудаа цэргийн албанд татагдаж, Персийн хил дээр найман жил өмнө зүгийн наранд шарагдаж, бас л газар дор орж сэрүүцэхээр ирсэн юм. Иргэний дайны үеэр колчакуудыг нутгаасаа хөөж зайлуултал хоёр жил буу мөрлөж явлаа. Үлдсэн жилийг уурхайд өнгөрүүллээ. Энд тэнд очиж, аавынхаа нэг насаар зүтгэсэн уурхайн ажил хийж явлаа. Хуучнаар ч хийж чадна, шинэ үеийнхээр ч мэднэ. Чулуулаг өрөмдөх машин анх гарахад уурхайн дарга надад тэр машиныг итгэж өгөөд:

	— Иваныч, чи энэ машин дээр ажилла! Хуучин уурхайчин шинэ үеийнхээр ажиллахдаа хэнээс ч дутахгүй гэдгээ харуул гэж хэллээ. 

	Юу гэж бодно вэ? Дутахгүй гэдгээ би харуулсан юм шүү? Намайг сонин хэвлэлд хүртэл бичсэн юм. Одоо нас өтөлж уурхайн ажлаас гарсан ч гэсэн чулуулаг өрөмдөх, хүдрийг шууд галт тэргэнд ачихаар газрын өнгөн хөрсийг шинэ маягаар яаж хуулдгийг хүртэл мэднэ шүү. Ааваасаа уламжлан авч нэг насаар хийсэн ажлаа мэдэхгүй байж яаж болох билээ. Аав бид хоёр аль болохоор их хүдэр малтаж мөнгө ч олж, хүнд тустай юм хийе гэж бодож явсан юм. Газар дэлхийн минь баялаг барагдах байх гэсэн бодол надад хэзээ ч төрж байгаагүй. Үүнийг би уурхайн ажилчдын хуаранд очиж суусан жилээ мэдсэн билээ. Балчир байхын бодол хэр нь үнэний хувьтай байжээ. 

	Үүнийг ойлгомжтой болгохын тулд хуучин үеийн байдлаас жаалхан ярья. 

	Уурхайгаас гарч ирэнгүүт халуун усанд биеэ угаадаг болсон учраас одоо уурхайчдаас цэвэрхэн явдаг хүн байхгүй гэж ярьдаг болжээ. Дээр үед ийм байгаагүй юм. Гурван хуарангийн дунд нэг халуун усны газар шиг юм байх. Бямба гарагт эсвэл их баярын урьд өдөр л нэг галлана. Ажилтай өдөр халуун усанд оролгүй явж болохгүй яах вэ гэлцдэг байсан юм. Халуун усны газар ч гэж дээ, айл бүр хашаандаа барьдагтай бараг адил, арай зайтай болов уу даа. Орой болтол гуч, сайндаа л тавин хүн хирээсээ салж амжихтай үгүйтэй байсан болохоор ажилчид халуун усны газар эрээд явдаг байж билээ. 

	Ажилчдын хоол ундны талаар дарга нар огт санаа тавихгүй. Аргалаад гэдсээ хэлхэж яваг гэж боддог байсан биз. Гуанз байтугай, идэх уух юм худалдах пин ч байгаагүй юм. Үүргийн худалдаачдыг үл ойртуулна. Архины мухлагийн эздийг заводод хавьтуулдаггүй байжээ. Бодвол алт дамчдын гарт орно гэж айдаг байсан хэрэг биз. 

	Ажилчдын хуаранд ч санаанд таарах юм ховор. Одоогийн нийтийн байртай зүйрлэх аргагүй билээ. Ор, жижиг шургуулга, цэцэг тавь гэж хэн ч бэлдэж өгөхгүй. Зураг хөрөг өлгөж, хог шороо цэвэрлэнэ гэж санаа тавих хүн байгаагүй. 

	— Өвлийн цагт хуаранд гал түлж, бямба гарагт халуун усны газрыг дулаацуулж, ус халаах, та нарын юмыг харж хандахаас бусад нь миний ажил биш. Хог шороогоо өөрсдөө цэвэрлэж бай гэж хуарангийн манаач өвгөн хэлдэг байв. 

	Бид хогоо цэвэрлэж байгаа нь энэ гэж өөд өөдөөсөө хамаад орхидог сон. Бүр хэцүүдээд ирэхээр нь эвсэн дэвсэн цэвэрлэвч тоос босгохоос хэтэрдэггүй байв. Уурхайн ажилчдын хуаран гэгч нь гуалингаар барьсан саравч шиг юм байжээ. Манай нутагт ой элбэг, мод хямд болохоор модон шалтай байлаа. Хоёр давхар ханзтай, хоол цайгаа болгодог гурван том зуухтай. Дээгүүр нь хэц татаж хөлийнхөө ороолтыг хатаана. Бүгдээрээ зэрэг зэрэг өлгөхөд жигтэйхэн эвгүй үнэр гардаг сан. Санахаас өвлийн цагт дулаан байдаг. Хуарангийн манаач гал түлэхээс залхуурахгүй, бид ч зав чөлөөндөө өрдөөд байна. Уурхайн дарга түлш нарийлахгүй, үргэлж нөөцтэй байдаг сан. Дулаан сууцаар ажилчдыг тогтоож байсан байж болох юм. Дулаан байна гэдэг их юм гэж би хувьдаа боддог хүн. Ажилчдыг орой ажлаас бууж ирэхийг харахад ой гутмаар байж билээ. Пад хар, халтар, нэвт норчихсон юмс ирнэ. Энэ ч бага хэрэг. Өдөржин чулуу ендэж, ядарч туйлдаад савж унах нь халгүй ирэхийг яана. Гутал хувцсаа тайлж, гар нүүрээ угаачхаад сэтгэл нь сэргэж халуун хүйтэн жаал юм идэж уучихвал бүр цовоо болно. Инээдэмтэй сонин юм ярихгүй унтана гэж байхгүй. Бага насны хүүхдэд дуулгамааргүй дэмий юм ч ярина. Гэсэн ч сонирхолтой юм их ярьдаг байсан бөгөөд хэрэв түүнийг бичиж авбал өдий төдий ном болно гэж би боддог. Ялангуяа бямба гарагийн үдэш, ням гарагийн өглөөгүүр заводоос архи дарс авчрахын хооронд хамгийн сонирхолтой үе байдаг билээ. 

	Хуаран бүрд зуу гаруй хүн сууна. Олонх нь заводод ажиллана. Тэд баяраар, ням гарагт байтугай, ажилтай өдөр ч гэсэн орой тараад гэр өөдөө гүйцгээнэ. Хол нутагтай ажилчид ч хуаранд тогтож сууж чаддаггүй байлаа. Хүн бүр долоо хоног идэх хоолоо базаах хэрэгтэй болно. Алт борлуулж архидаж, найрлаж, таньдаг айл хунараараа орох хэрэг ч гардаг л биз. Бямба гарагт ажилчид уурхайгаас гармагц зүг бүр тийшээ тарж явсаар хуаранд арав гаруйхан хүн хоцорно. Үлдсэн тэр хэдэн хүн усанд орж аваад дор бүрдээ ажлаа хийж эхэлнэ. Хувцас угаах, гутлаа тахлах, нөхөж цоольдох, товч бүчээ хадахаас эхлээд долоо хоногт хийх ажил гаралгүй яах вэ. Ер нь юу л эс мундах вэ дээ! Ийнхүү хуарандаа ч юм уу, тэнгэр сайхан байвал довжоон дээр цугларч суугаад уурхайн ажил төрөл, өөрсдийнхөө амь зуулгаас аваад элдвийг хүүрнэнэ. Зарим нь туулсан амьдралаа илэн далангүй ярьж үлгэр домог ч ярина. Заводоос архи дарс авчирсан орой шуугиан ихтэй болж, зарим нь зодоон цохион ч гаргадаг байсан юм. Архи авчиртал агсан согтуу хүнгүй, тайван ярилцана. Эсэн бусын юм ярихдаа бага насны хүүхдэд дуулгахгүйг хичээнэ. 

	Нэг удаагийн яриа миний санаанаас ер гардаггүй юм. Манай хуаранд хүдэр бутлах ажил хийдэг Оноха гэгч залуу байлаа. Сайн хэлж, саар ярих аргагүй гэгчээр ажлаар дунд зэргийн хүн байж билээ. Ой мод огтчиж, уснаас загас жараахай шүүрдэж, зэрлэг ан гөрөөсийг намнаж, газрын баялгийг ухаж дуусахын цагт бидний ач гуч маань яаж амь зууж явах бол доо гэж санаа зовдгоороо онцгой хүн байсан юм. Нас залуу хэр нь ийм бодолд автжээ. Элдвээр хэлж яриад байхад, өөрийнхөө санаснаар зүтгэдэг хүн сэн. Ийм тэнэг юм ярьдаг болохоор түүнд харалган Оноха гэдэг хоч өгчээ. Баяр л болбол гэр өөдөө гүйдэг хэр нь тэр удаа яагаад ч юм явсангүй. Бодвол, хөлөө бэртээчхээд үлдсэн байх. Оноха санаа зовж явдаг юмыг ярихгүй байж чаддаггүй билээ. Дээдэс маань алтыг томчилж түүж аваад, үйрмэгийг нь бидэнд үлдээжээ. Бид тэр үлдээснийг нь түүгээд авчихвал юу болох вэ гэж Оноха өнөө л ярьдгаа эхлэв. 

	Хажуугийн хуаранд суудаг нэг өвгөн тэгэхэд дайралджээ. Кваскин бил үү, Бражкин бил үү, би нэрийг нь мартаж орхижээ. Уудаг юмны л нэртэй ойр төстэй юм сан. Архинд дуртай хүнд таарсан нэр билээ. Энэнээс болоод хуаранд ирж суусан юм билээ. Дээр үед ахлах мастер явж, бусдадаа зааж зурж байсан гэж ярьдаг юм. Эздийн өмнө буруут болж, жирийн хүдэр бутлагч болжээ. Хамжлагын үед хий л гэснийг нь хийхээс өөр аргагүй байсан цаг. Хамжлагат ёсыг халсны дараа ч тэр ажлаа хийсээр явжээ. Үзтэл, бидний хийх ажил болохоор дасаа биз. Үгүй гээд хаашаа зайлах бил ээ? Уурхайн дарга нар тэр өвгөнийг үнэлдэггүй байсан боловч, тэдэнд дадлагатай хүн хэрэгтэй тул ажил хийе гэхэд нь татгалзсангүй. Харин ажилчид тэр өвгөнийг алтны судал сайн мэддэг хүн гэж хүндэлдэг байсан юм. Санаанд ороогүй чулууны үе давхарга гарч эхлэх буюу судал алдагдаж, ажилд саад орвол тэр өвгөнтэй зөвлөдөг байжээ. Квасков өвгөн Онохын яриаг сонсож суугаад:

	— Ээ, Оноха. Оноха, чи чинь харалган хүн юм? Чамд аргагүй таарсан хоч өгчээ. Чи мод огтчиж байгааг үзэвч оронд нь хэчнээн залуу мод ургахыг анзаарч мэдсэнгүй. Тэр залуу мод өсөж гишүү, сургааг, гуалин болно шүү дээ. Загас жараахайг шүүрдээд дуусчихна гэж бодох ч хэрэггүй юм. Хэрэв барьж цөөрүүлж байхгүй бол цөөрөмд багтахгүй болтлоо үржиж, дарагдаж үхнэ шүү. Зэрлэг ан араатныг намнахад хор хөнөөл нь юу байна вэ? Мал сүрэгт л арвитай байх биз гэв. 

	Оноха няцаж ухарсангүй:

	— Бид газрын энэ баялгийг ухаж аваад дуусахад, хаанаас дахиж буй болох юм бэ? гэдгийг хэлээд аль. Бас бут мод шиг ургах хэрэг үү? гэж асуулаа. 

	— Чи газар дэлхийн баялгийн талаар нялх хүүхдээс дор, юу ч мэддэггүй юм байна гэж хэлье. Тэгээд бас оргүй юмыг санаанаасаа зохиох юм гэж өвгөн хэлэв. 

	Оноха бүр махран:

	— Миний оргүй юм санаанаасаа зохиосныг батлаад аль даа! За батлаад орхи чи! гэж зүтгэв. 

	— Баталж ядах юм алга. Гэрч татаж байгаад чамд үүнийг зүгээр яриад өгч чадна. Дээдэс маань алтыг томчлоод түүчихсэн гэж чи хэлж байна. Би чамайг бодвол дөчин жилийн өмнө энэ ажлыг хийж явсан болохоор хэдий хэр алт олж байсныг нүдээрээ үзсэн хүн. Газрын өнгөн давхаргаас бөөн бөөн алт олдож байсан нь үнэн. Гэвч сарын хугацаанд хэдхэн фунт алт олж тушаадаг байлаа. Одоо бид пүү пүүгээр нь тушааж байна. Одоо хэдий хэр алт олж тушааж байгааг та бүгд өөрсдөө мэдэж байна. Урьд ямар байсныг тэр үед алт эрж байсан өвгөчүүлээс асууцгаа. Тэд мөн над шиг л хэдхэн фунт тушааж байсан гэж хэлэх вий. Пүүгээр алт олж тушаах гэдэг ховор байсан юм шүү гэж Квасков ярилаа. 

	Оноха хэлэх үггүй болсон авч өөрийнхөөрөө зүтгэж:

	— Үгүй, хэрэв бид тэр пүүгээр тушаах алтыг чинь аваад дуусчихвал, хойд үеийнхэн маань юу олж авахыг хэлээд аль гэв. 

	— Сард хэдэн зуун пүү алт олж болно. 

	— Хаанаас тэр вэ?

	— Эндээс ч олж магадгүй. Гол судал газрын гүн рүү явсныг үзсэн биз дээ? Усыг аргалж чадахгүй байгаа одоо цагт бид гүн ухахаасаа айж байна. Усыг төвөггүй зайлуулж чадах болсон цагт өргөн замаар явах адил гүн ухаж болно. 

	— Хэзээ тийм цаг ирэх юм бил ээ? гэж Оноха эргэлзэв.

	— Үүнийг би хэлж мэдэхгүй байна. Харин миний мэдэхийн уурхайн ажилд их өөрчлөлт гарчээ. Тийм байсан гэж одоо итгэхэд бэрх болжээ. Би царилаар хүдэр төнхөж байсан үеийг мэднэ. Арван таван пүү жинтэй тийм царил байсан. Олуулаа барьж цохихоор олон салаа бариултай хийдэг байлаа. Ийм л багажтай байсан юм даа. Сүүлдээ дариар дэлбэлэх болж, одоо тэслэх бодис хэрэглэж байгааг дээр үеийн тэр царилтай зүйрлэж болох уу даа. Гар шахуурга ч тэр болгон үзэгддэггүй байлаа. Жаахан усыг хувин суулгаар шавхана. Дээдсийн маань ажил хэр зэрэг хялбар байж вэ гэдгийг ингээд бод л доо. Хэсэгхэн бөөн алт олбол боллоо гэж бодоцгооно. Ажилласны хэрээр олдохоос азаар дайралдах нь олонтоо байсан юм. 

	Тэгээд өвгөн Квасков, алт хүдрийн хэчнээн уурхай шинээр нээснийг яриад:

	— Хүмүүс газрын баялгийг янз янз үнэлдгийг мэдэх хэрэгтэй юм. Аль хэрэгтэй юмыг үнэтэй гэдэг. Цагаан алтыг юман чинээд бодохгүй байсан цаг саяхан шүү дээ. Тэгэхэд одоо хамгийн түрүүнд цагаан алт гэж амь тавьдаг болжээ. Өөр бусад баялаг үүнтэй ялгаа нь юу вэ. Өвөг дээдсийнхээ орхисон хаягдлыг эргүүлж тойруулж үзвэл бид хэрэгтэй юм их олно. Ач үрс минь бидний хаясныг үзээд хамгийн үнэ цэнтэй юм хаяж байж хэмээн гайхна байх гэж хэлэв. 

	— Чи мөн ярив аа! гэж Оноха үглэв. 

	— Ярих ярихдаа дэмий юм хэлээгүй шүү. Би чамд цагаан алтны тухай ярилаа. Юм мэддэг хүн болд хайлахдаа цацдаг нунтгийг чи юу гэж бодож байна вэ? Миний бодлоор тэр нунтаг бол шижир алт, цагаан алт хоёрын аль алинаас илүү үнэтэй. Яагаад вэ гэвэл тэр нунтаг чухал юманд хэрэгтэй байна. Түүнийг хаанаас олохыг хэр баргийн хүн мэддэггүй. Магадгүй, энэ хөх чулуунд ч байж болох юм шүү. Хүн мэддэг юм бүхнээ уулнаас олж болох учир газар дэлхийн баялгийг ууланд юу байна вэ гэдгээр биш, хүний юу мэддэгээр тоолж тогтоох хэрэгтэй. Газрын баялаг нэг дор биш, энд тэнд янз янзаар дайралдаж ч болно. Учир нь хүдрийн шилжилт хаашаа хамаагүй эргэж мушгирсан байдаг гэж Квасков өвгөн ярилаа. 

	Оноха, тэр үгийг өлгөж аваад:

	— Хүдрийн шилжилт гэж юугаа яриад байгаа юм бэ? Бид чиний ийм үлгэр домог шиг юм ярихыг сонсож суудаг хүүхэд биш шүү. Шал дэмий юм санаанаасаа зохиож байх юм! гэв. 

	— Би санаанаасаа зохиож яриагүй. Чамд үүнийг харуулж чадна шүү. Хэрэггүй гэж орхисноо эргээд үзье л дээ. Мөнхөд овоолоостой чулуу хэвээр хэвтэнэ гэж чи бодож байна уу? Арай үгүй вий! Олон жил тэр чигээр нь орхивол бид хожим нь таньж олохгүй болно. Би саяны бямба гарагт талийгаач Афоня Макаровын эхнэр байсан эгчийнхээрээ орлоо. Шинэ гудамж гэдэг нэртэй гудамжинд эгчийнх минь байдаг. Эгчтэйгээ хоёул элдэв юм ярьж суутал хоёр ач охин нь ойгоос жимс түүж ирээд:

	— Эмээ ээж ээ, та бид хоёрын сагс дүүрэн морин хад түүж ирснийг хараач! гэж гайхуулжээ. 

	— Өтгөн ой дундуур явж байтал жижигхэн уул дайралдлаа. Битүү модтой уул юм. Дан зулзаган модтой газар байна. Тэр уул өөд авирч гарахад хэцүү, сүрхий огцом юм. Тойроод явж байтал нэг талдаа хөтөл байна. Хөтөл дээр гарвал модгүй хэсэгхэн газар харагдлаа Эргэн тойрон толгодоор хүрээлэгдсэн тэр хэсэгхэн цулгуйд морин хад битүү ургажээ. Тэр уул ямар гэгч газар вэ? гэж надаас асуулаа.

	Хоёр охины ярьж байгаагаас хаана байгаа уул вэ? гэдгийг би мэдэж байсан боловч очиж үзэхээр маргааш нь залхууралгүй явсан юм. Яг л миний бодож байснаар тэр жижиг уул Климовын уурхай байсан билээ. Би жижигхэн хүүхэд байхдаа тэр уурхайд судлын алт хайлж явсан юм. Климовын уурхай нэлээд гүн уурхайд тооцогдож байсан бөгөөд гаргаж асгасан хаягдал нь дан сайр чулуу билээ. Очоод харвал хаанаас ч юм хөрс шороо буй болж мод ургасан байлаа. Ив ижилхэн залуу нарс ажээ. Гуалингийн дайтай болж хараахан чадаагүй, бүдүүхэн сургаагийн хэртэй авч огтолж аар саар юманд хэрэглэхэд болохуйц ургажээ. Уурхайд мал унаж үхэх вий гэж амыг нь сургааг, дархи модоор дарсан билээ. Гэтэл зүлэг ногоо ургаж булсан газар энэ гэж мэдэгдэхгүй болжээ. Уурхайн ам байсан газар жижигхэн дов харагдлаа. Мэдэхгүй хүн тэр хэсэгхэн цулгуй газрын дор гучин алд гүн уурхай бий гэж хэрхэн бодох билээ. Хэсэгхэн цулгуйд морин хад битүү ургажээ. Гэтэл ойр хавьд нь тэр жимсгэнэ огт ургадаггүй юм. Хэн түүнийг тарьж ургуулав? Яаж тийм газар нутагшиж ургав? гэдгийг тааж ол л доо. Миний бодлоор бол, тэрүүхэн хавь огт өөр хөрстэй газар байжээ. Тэр овоолсон хаягдлыг ухвал урьд өмнө огт дуулаагүй шинэ юм олох нь лавтай. Нэг газрын хөрс шороо усанд урсаж, салхинд хийсэж өөр газар бөөгнөрч, элсний ширхэг чулуунд шигдэж, чулуу элсэнд булагддаг нь жам билээ. Ийнхүү өөрчлөгдөж байдаг байна. Аль нь илүү үнэтэйг биднээс хойш тэр овоолсон хаягдлыг ялгаж салгаж үзэх хүмүүс тунгааж бодож шийднэ биз. 

	Энэ бол зөвхөн өнгөн давхаргын шилжилт юм. Түүнийг үзье гэсэн хүн бүр олж чадна. Харин гүний шилжилт гэж бас бий юм шүү... хэмээн өвгөн ярилаа. 

	«Өөр юу гэж хэлэх бол! Надад сонсож суух хүсэл алга» гэж дургүйцэн хэлээд, Оноха босоод гүйчхэв. 

	Өвгөний яриаг сонсож суусан хүмүүс бүгдээрээ хөхрөлдөж:

	— Чи хэлэх үггүй болсон, яв аа яв! гэж Онохын хойноос хэлээд, ― Өвгөн ах аа, та цааш нь ярь. Сонсож суухад сонин байна гэлцэв. 

	— Яриад байх юм ч бага боллоо. Уулын эзэгтэйн цэцэрлэг гэж байдаг, тэр цэцэрлэгийн модод цэнхэр байснаа улаан, шар байснаа ногоон болж өнгө хувирдаг гэдгийг та нар бишгүйдээ л дуулсан биз дээ. Энэ хэдийгээр үлгэр боловч дэмий гарсан юм биш шүү. Харалган Оноха л үүний учрыг олохгүй байж мэднэ. Хэрэв уурхайд олон жил чулуу сэндчиж явсан хүн сайн харвал үүнийг ажиглана. Манай уурхайд судал баян байдаг юм. Түүнийг хөндлөн судал дайрч гарсан байдаг. Хаанаас ийм хөндлөн судал гараад ирэв? Яагаад тэр хөндлөн судлаас элдэв зүйлийн баялаг олдог вэ? Энэхүү хөндлөн судлаас үзвэл газар дэлхий нэгэн хэвтээ байдаггүй, түүний гүнд шилжилт болж байдаг ажээ. Үүнийг хүдрийн шилжилт гэж нэрлэдэг юм. 

	Тийм шилжилтийн сүүлээр уурхайгаас урьд өмнө огт үзэгдээгүй чулуу олдох болдог ажээ. Хуучин уурхайд ийм нэг тохиолдол болсон гэж өвгөчүүл ярьдаг. Нэг удаа уурхайн хонгил нуржээ. Мухарт нь гурван хүн байсан ажээ. Хамжлагат ёсны үед хүнийг хүн гэх биш дээ. Тэнгэр бурхны ивээл мэдэг гээд ухалгүй орхижээ. Харин маргааш нь тэд уурхайгаас хаа хамаагүй хол газраар гараад иржээ. Тэд хүдрийн шилжилт үзлээ гэж ярьсан ажээ. 

	Уурхайн хонгил нурмагц нэлдээ нурсан гэдгийг тэд мэдсэнгүй гарах гэж ухжээ. Сүүлд нь амьсгаа давчдаж эхлэхэд хэрэг биш боллоо, ингээд газар доор үхдэг цаг иржээ гэж бодоцгоожээ. Үхье гэж хэн ч боддоггүй болохоор тэд бүгдээрээ уйтгарлан дэмий арга барж суухад амьсгал нь улам давчдаж эхэлжээ. Гэнэт хажуугаас нь гэрэл цацарч, шар, ногоон, улаан хөх өнгийн оч улалзаж байснаа төдхөн нийлж солонго мэт болжээ. Харин тал дугуй хэлбэртэй бус шулуун бөгөөд уул нэвт гарсан мэт санагджээ. Гурвуул тэр сонин үзэгдлийг цаг шахам ажиглаж суусан гэнэ. Гэрэл унтармагц амьсгал давчдах нь гайгүй болохоор хүдэр ухдаг улс юу андах вэ, гадагшаа гарах газар нээгдлээ гэдгийг мэдсэн ажээ. Гарч болох эсэхийг оролдоод үзье гэж бодоод явжээ. Ангал, босоо хүний толгой тулахгүй өндөр, уужим бөгөөд ёроол нь овон товон байжээ. Тэр гурав ангалаар явсаар уурхайгаас мод хэр зайтай ойд гарч ирсэн ажээ. 

	Уурхайн дарга нар ангал гарсныг дуулаад юуны өмнө шинэ юм юу байгаа бол гэж үзэхээр гүйж очжээ. Тэнд хэврэг цагааны хүдэр л их байсан гэнэ. Тийм хүдрийг урьд өмнө уурхайгаас олж байгаагүй билээ. Газар доор татсан солонго юу нээж өгснийг бодоод үз дээ. 

	Үүгээр Квасков өвгөн яриагаа дуусгажээ. Ам халамцуу гурван хүн заводоос дарс авчраад:

	— Өвгөн аав аа, болгоож хайрла! Тагш дарс уу! гэж өвгөнийг дайлжээ. 

	Архинаас буцдаггүй Квасков өвгөн жаалхан балгачхаад өөр сонин юм ярьжээ. Тэр яриа сонсоод ч Оноха сэтгэл зовуурьтай явдаг хэвээр байв. Үзтэл тэнгэрийн мууд төрсөн бололтой. Юу ч яриад нэмэргүй ажээ. 

	Онохаг заншсанаараа гиншиж эхлэхэд нь:

	— Квасков өвгөнөөс яаж зугтааснаа ярь л даа гэж хэн нэг нь заавал хэлдэг сэн. 

	Тэгэхэд Оноха уурлаж:

	— Та нар хүнээ олж яриулж дээ! Түүний үгэнд үнэн юм ганц ч байхгүй гэж хашхирдаг болсон юм. 

	Квасков өвгөний ярьсан зүйл надад, өөр бусад олон хүнд их сургамж болсон билээ. Одоо хүмүүсийн юу олж байгааг нүдээр үзэж, чихээр сонсож суухад өвгөний ярьсан зүйлс миний санаанд ордог юм. Газар доор солонго татсан гэдэгт би жаалхан эргэлздэг. Амьсгал давчдаж эхлэхэд нь тэдэнд солонго татах шиг санагдсан байж болох юм. Квасков өвгөний ярьсан зүйл үүнээс бусад нь бүгд үнэн. Хэрэггүй гээд бидний огт харалгүй өнгөрч байсан юм хойч үеийнхэнд маань юунаас ч хэрэгтэй эд болсныг би нүдээрээ харж сууна. Саяхан миний нэг найз уурхайчин бүрд өнгөтэй өөхөн чулууг даралтат болор гэгч чулуу гэж их магтсан юм. Радиод хэрэглэдэг үнэтэй чулуу юм гэнэ. Тэр хайр чулууг тэрэг тэргээр түрж асгаж байснаа би санаж байна. Засаж өнгөлж болдоггүй учраас түүнийг хэн ч хэрэгцээдэггүй байсан юм. 

	Газар дэлхий хүнд хэрэгтэй бүхнийг бидэнд хайрлана гэдэг үнэн үг юм шүү. Юу болсныг бодоод үз л дээ! Дайны дундуур манай уурхай залуужиж, тоолж барах аргагүй олон уурхай шинээр нээлээ. Ховор хомс биш олон жилийн баялаг нөөцтэй уурхай юм. Үзтэл, хүдрийн шилжилт болсон буй заа. 

	Хүмүүст гэгээрэн боловсорч, хөгшин бидний зүүдэнд үгүй явсан өдий төдий юмыг сурч мэдсэнийг нь үзэхэд хүмүүс уурхайгаас илүү шинэчлэгдсэн нь лав байна. Багаж нь ч гэсэн хэрэглэхэд эвтэй, бидний үеийн онгиндоо тултал элэгдсэн сүх, хүрз биш болжээ. 

	Үүнээс үзэхэд, амьдрал цоо шинээр цогцлох гол шилжилт байдаг гэж бодох хэрэгтэй. 

	 

	1947 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

